
Suġġett: Opinjoni dwar is-Semestru Ewropew għall-koordinazzjoni tal-politika ekonomika 
2023  (2022/2150(INI))

Sinjura President,

Il-koordinaturi tal-Kumitat għall-Ambjent, is-Saħħa Pubblika u s-Sikurezza tal-Ikel (ENVI) 
iddeċidew fid-19 ta' Jannar 2023 li l-Kumitat ENVI jipprovdi opinjoni dwar is-Semestru 
Ewropew għall-koordinazzjoni tal-politika ekonomika 2023 (2022/2150(INI)) fil-forma ta' 
ittra. 

Il-Kumitat għall-Ambjent, is-Saħħa Pubblika u s-Sikurezza tal-Ikel eżamina l-kwistjoni matul 
il-laqgħa tiegħu1 tad-9 ta' Frar 2023. Matul din il-laqgħa, iddeċieda li jistieden lill-Kumitat 
għall-Affarijiet Ekonomiċi u Monetarji, bħala l-kumitat responsabbli, biex jinkorpora s-
suġġerimenti li ġejjin fil-mozzjoni għal riżoluzzjoni tiegħu ta' hawn taħt.

1 Dawn li ġejjin kienu preżenti għall-votazzjoni finali: Pascal Canfin, Bas Eickhout, Anja Hazekamp, César 
Luena, Marian-Jean Marinescu, João Albuquerque, Eric Andrieu, Mathilde Androuët, Aurélia Beigneux, 
Hildegard Bentele, Alexander Bernhuber, Michael Bloss, Karolin Braunsberger-Reinhold, Clare Daly Delara 
Burkhardt, Traian Băsescu, Mohammed Chahim, Tudor Ciuhodaru, Nathalie Colin-Oesterlé, Ilan De Basso, 
Jarosław Duda, Cyrus Engerer, Agnès Evren, Heléne Fritzon, Malte Gallée, Jens Geier, Helmut Geuking, 
Andreas Glück, Nicolás González Casares, Catherine Griset, Robert Hajšel, Teuvo Hakkarainen, Niclas Herbst, 
Martin Hojsík, Pär Holmgren, Jan Huitema, Billy Kelleher, Ska Keller, Beata Kempa, Petros Kokkalis, Ewa 
Kopacz, Joanna Kopcińska, Peter Liese, Karsten Lucke, Sara Matthieu, Liudas Mažylis, Tilly Metz, Silvia 
Modig, Dolors Montserrat, Johan Nissinen, Ljudmila Novak, Jutta Paulus, Sirpa Pietikäinen, Stanislav Polčák, 
Erik Poulsen, Frédérique Ries, Manuela Ripa, María Soraya Rodríguez Ramos, Robert Roos, Sándor Rónai, 
Massimiliano Salini, Christel Schaldemose, Christine Schneider, Ivan Vilibor Sinčić, Maria Spyraki, Véronique 
Trillet-Lenoir, Achille Variati, Petar Vitanov, Alexandr Vondra, Jörgen Warborn, Witold Jan Waszczykowski, 
Pernille Weiss, Sarah Wiener, Emma Wiesner, Michal Wiezik, Jadwiga Wiśniewska, Tiemo Wölken, Anna 
Zalewska.



PE740.837v01-00 2/4 AL\1271141MT.docx

MT

SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 
għall-Affarijiet Ekonomiċi u Monetarji, bħala l-kumitat responsabbli, biex jinkorpora s-
suġġerimenti li ġejjin fil-mozzjoni għal riżoluzzjoni tiegħu:

1. Jilqa' l-wegħda tal-Istrateġija Annwali għat-Tkabbir Sostenibbli 2023 (ASGS 2023) li 
tkompli tpoġġi tranżizzjoni sostenibbli, ġusta u ekoloġika fil-qalba tal-proċess tas-
Semestru Ewropew, filwaqt li tistabbilixxi s-sostenibbiltà ambjentali, in-newtralità 
klimatika, il-protezzjoni u r-restawr tal-bijodiversità, is-saħħa pubblika u l-benesseri 
taċ-ċittadini bħala prinċipji gwida għall-irkupru tal-UE, flimkien mal-istabbiltà 
makroekonomika u l-koordinazzjoni ekonomika u soċjali.

2. Jieħu nota tal-identifikazzjoni mill-ASGS 2023 tal-prezzijiet għoljin tal-enerġija, tal-
iskarsezzi tal-provvista u tar-rati għoljin ta' inflazzjoni bħala wħud mill-isfidi ewlenin 
li jolqtu lill-unitajiet domestiċi u l-ekonomija; jinnota li l-inflazzjoni min-naħa tagħha 
hija fil-biċċa l-kbira xprunata minn prezzijiet għoljin tal-enerġija u skarsezzi tal-
provvista tal-materjali; jisħaq li l-Patt Ekoloġiku Ewropew u l-politiki tiegħu jistgħu 
jgħinu biex jiġu indirizzati dawn l-isfidi;

3. Jisħaq fuq l-importanza li jitħaffef l-allinjament tal-proċess tas-Semestru Ewropew 
mal-objettivi ambjentali u klimatiċi fit-tul tal-UE kif stabbiliti fl-ambitu tal-Patt 
Ekoloġiku Ewropew u msaħħa fil-pakkett "lesti għall-mira ta' 55 %", b'mod partikolari 
minħabba l-pressjoni tal-prezzijiet għoljin tal-enerġija u l-ħtieġa ta' sorsi ta' enerġija 
nadifa u awtosuffiċjenza enerġetika akbar tal-UE biex titrawwem ekonomija 
sostenibbli, reżiljenti u kompetittiva u biex jiġu indirizzati l-isfidi mqajma mill-gwerra 
fl-Ukrajna; jenfasizza li anke l-Att dwar it-Tnaqqis tal-Inflazzjoni tal-Istati Uniti qed 
jisfida il-kompetittività tal-industrija tal-Ewropa b'mod partikolari f'termini tal-
lokalizzazzjoni tal-industriji ekoloġiċi; jinnota wkoll li l-Unjoni għandha tiżviluppa 
pjan ta' investiment ċar għan-newtralità klimatika bħala parti mill-att dwar industrija 
newtrali għall-klima propost mill-President tal-Kummissjoni Ewropea;

4. Jissottolinja l-analiżi tal-ASGS 2023 li l-inflazzjoni qed tnaqqas b'rata mgħaġġla l-
kapaċità tal-akkwist tal-unitajiet domestiċi u dan qed jolqot lill-unitajiet domestiċi 
vulnerabbli b'mod sproporzjonat, filwaqt li jżid ir-rati tal-faqar enerġetiku; jappoġġa 
bil-qawwa t-talba tal-Kummissjoni għal miżuri mmirati u kkoordinati kontra l-faqar 
enerġetiku u l-kawżi tiegħu;

5. Jilqa' l-bidliet proposti għall-qafas ta' governanza ekonomika tal-UE, kif ippreżentat 
mill-Kummissjoni fid-9 ta' Novembru 2022 bl-introduzzjoni ta' arkitettura aktar 
sempliċi u aktar integrata, filwaqt li jappella għal approċċ komprensiv li l-kriterji 
gwida tiegħu jkunu s-sostenibbiltà ambjentali, in-newtralità klimatika, il-protezzjoni u 
r-restawr tal-bijodiversità, is-saħħa pubblika u l-benesseri taċ-ċittadini; jitlob li l-

progress jitkejjel b'analiżi u b'indikaturi lil hinn mill-indikaturi ekonomiċi biss, biex 
b'hekk jiġu riflessi aħjar l-isfidi attwali li qed iħabbtu wiċċhom magħhom l-Istati 
Membri biex inaqqsu l-impronta ekoloġika tagħhom u il-proċess isir mutur tal-bidla 
lejn benesseri sostenibbli għal kulħadd fl-Ewropa; jissottolinja li t-tkabbir ekonomiku 
mhuwiex għan fih innifsu, iżda li l-iżvilupp sostenibbli għandu jwassal għal prosperità 
kondiviża għal kulħadd; jistieden lill-Kummissjoni ssegwi bi proposti leġiżlattivi 
konkreti biex tirriforma l-Patt ta' Stabbiltà u Tkabbir b'mod li jippermetti lill-UE 
tantiċipa l-investiment għat-twettiq ta' tranżizzjonijiet ekoloġiċi u ġusti filwaqt li 
żżomm is-sostenibbiltà tad-dejn fi klima li qed tinbidel;

6. Jinnota li, it-twettiq tal-aġenda ambizzjuża tal-Patt Ekoloġiku tal-UE se jirrikjedi 
investiment sinifikanti u li, skont il-Kummissjoni, huwa stmat li n-nuqqas ta' 
investimenti pubbliċi u privati biex ikopru t-tranżizzjoni ekoloġika huwa stmat li hu ta' 
kważi EUR 520 biljun fis-sena, għall-għaxar snin li ġejjin; jinnota li t-tnaqqis fid-
dipendenza fuq il-fjuwils fossili minn pajjiżi terzi u l-aċċellerazzjoni tat-tranżizzjoni 
enerġetika tal-UE lil hinn mill-fjuwils fossili se jirrikjedu madwar EUR 210 biljun ta' 
investimenti addizzjonali sa tmiem l-2027; jinnota wkoll li, billi sehem sostanzjali tal-
investiment se jiġi mingħand is-settur privat, anke l-investiment pubbliku se jkollu 
jiżdied b'mod sinifikanti; jemmen li ż-żewġ tipi ta' attivitajiet ta' investiment iridu 
jsegwu l-prinċipju "Tagħmel l-Ebda Ħsara Sinifikanti";

7. Jinnota li r-riforma tal-Patt ta' Stabbiltà u Tkabbir trid timxi id f'id ma' riforma tas-
Semestru Ewropew u tal-indikaturi għall-monitoraġġ u l-koordinazzjoni tal-
investimenti relatati mal-politiki tal-Patt Ekoloġiku Ewropew. jenfasizza li l-
aġġornament tas-Semestru Ewropew irid jiżgura monitoraġġ dettaljat tal-investimenti 
u r-riformi biex tiġi żgurata l-kisba tal-objettivi stabbiliti fil-Liġi Ewropea dwar il-
Klima u b'mod partikolari n-newtralità klimatika sa mhux aktar tard mill-2050; 
jissottolinja li bħala parti mir-riforma tal-qafas tal-governanza ekonomika tal-UE kull 
Stat Membru għandu jidentifika l-investimenti strateġiċi meħtieġa biex tiġi żgurata l-
awtonomija strateġika miftuħa tagħna u li jintlaħqu l-objettivi tal-Patt Ekoloġiku 
tagħna, bħat-tranżizzjoni għal ekonomija ċirkolari, l-irkupru tal-bijodiversità tal-
Ewropa sal-2030 u l-mira ta' tniġġis żero;

8. Jisħaq li s-Semestru għandu jappoġġa l-isforz tal-Unjoni biex tikseb newtralità 
klimatika sa mhux aktar tard mill-2050; jistieden għalhekk lill-Kummissjoni tivvaluta 
d-diskrepanza bejn l-istruttura tal-baġits tal-Istati Membri u xenarju allinjat mal-
Ftehim ta' Pariġi għal kull wieħed mill-baġits nazzjonali tagħhom; b'hekk il-
Kummissjoni tkun tista' tipprovdi rakkomandazzjonijiet dwar id-dejn klimatiku tal-
Istati Membri u d-diskrepanza fl-investiment favur il-klima assoċjat mal-objettiv tal-
Unjoni għall-2030 u l-objettiv tan-newtralità klimatika sa mhux aktar tard mill-2050;

9. Jilqa' l-inklużjoni tal-Għanijiet ta' Żvilupp Sostenibbli (SDGs) fil-proċess tas-
Semestru u l-fatt li r-rapporti tal-pajjiżi tal-2023 se jivvalutaw il-progress u l-isfidi 

għal kull Stat Membru dwar l-implimentazzjoni tal-SDGs; jitlob li jitqiesu s-sejbiet ta' 
din il-valutazzjoni fir-rakkomandazzjonijiet speċifiċi għall-pajjiż; jistieden lill-
Kummissjoni tkompli tinkludi l-monitoraġġ u tal-implimentazzjoni tal-SDGs u r-
rakkomandazzjonijiet bħala aspett regolari ta' kull ċiklu tas-Semestru;

10. Ifakkar fl-importanza li jiġi żgurat li s-Semestru u r-rakkomandazzjonijiet speċifiċi 
għall-pajjiż ikunu allinjati bis-sħiħ mal-Faċilità għall-Irkupru u r-Reżiljenza u l-ħtieġa 
li jiġu indirizzati b'ħeffa l-impatti tal-gwerra fl-Ukrajna u l-impatt li għadu jinħass tal-
pandemija tal-COVID-19 fuq l-ekonomija Ewropea; jenfasizza li l-l-Faċilità għall-
Irkupru u r-Reżiljenza ġġib magħha opportunità bla preċedent u unika għall-Istati 
Membri kollha biex jindirizzaw l-isfidi strutturali ewlenin u l-ħtiġijiet ta' investiment u 
jittrasformaw l-ekonomiji tagħhom biex jagħmluhom sostenibbli u aktar reżiljenti għal 
xokkijiet futuri; jisħaq fuq l-importanza li jiġu implimentati politiki ta' investiment u 
riformi sostenibbli f'konformità mal-prijoritajiet Ewropej identifikati fil-Faċilità għall-
Irkupru u r-Reżiljenza; huwa tal-fehma li l-Faċilità għall-Irkupru u r-Reżiljenza 
għandha sservi bħala ispirazzjoni għar-rieżami tal-qafas għall-governanza 
makroekonomika, b'mod partikolari fl-identifikazzjoni tal-isfidi strutturali komuni u l-
ħtiġijiet ta' investiment; jisħaq ukoll li dan ir-rieżami għandu jfassal qafas ta' 
abilitazzjoni biex l-Istati Membri jaċċelleraw it-tranżizzjoni ekoloġika tagħhom u 
jżidu l-investiment tagħhom favur il-klima u l-ambjent;

11. Jistieden lill-Kummissjoni u lill-Istati Membri jħaffu l-ħidma fuq definizzjoni ta' 
sussidji li jagħmlu ħsara lill-ambjent u fuq metodoloġija għar-rappurtar ta' sussidji 
diretti u indiretti li jagħmlu ħsara lill-ambjent; ifakkar lill-Kummissjoni u lill-Istati 
Membri fl-impenji tagħhom skont it-8 Programm ta' Azzjoni Ambjentali li jeliminaw 
b'mod gradwali s-sussidji li jagħmlu ħsara lill-ambjent u b'mod partikolari s-sussidji 
għall-fjuwils fossili mingħajr dewmien u biex jimmonitorjaw din l-eliminazzjoni 
gradwali anke fil-kuntest tas-Semestru Ewropew;

12. Jistieden ukoll lill-Kummissjoni tiżgura l-involviment tal-Parlament Ewropew, kif 
ukoll tal-awtoritajiet reġjonali u lokali, is-sħab soċjali, is-soċjetà ċivili u partijiet 
ikkonċernati ewlenin oħra matul il-proċess ġenerali, inkluż matul il-fażi ta' 
implimentazzjoni, kif ukoll il-monitoraġġ u l-evalwazzjoni.

Dejjem tiegħek,

Pascal Canfin


